
					Prawfddarllenwyd y dudalen hon
ENGLYNION GNODAU.[1]



GNAWD i oferwr dlodi,

Gnawd i hunanol ffromi,

Gnawd i feddwyn drwm gyfri.



Gnawd i falch eiriau anfwyn,

Neud gwael i gybydd achwyn?

Wedi chwerthin rhaid bod cwyn.



Gnawd i swrth feio'r tywydd,

Neud brwnt yw mantell cybydd?

A wylio 'n hwyr gyll y dydd.



Gnawd i hurtyn safn-rythu,

Neud y gŵr ddylai lywyddu?

Tawed gwraig ynghanol llu.



Gnawd i feudwy brudd ogof,

Neud un yw'r bedd ag anghof?

Perlau'r gwir i bwrs y cof.



Gnawd i ddyn newidiolrwydd,

Gnawd i'r werin wamalrwydd,

Aflwc i rai yw eu llwydd.



Gnawd i chwedl ddrwg ymledu,

Neud prin ceir neb i'w gwadu?

Pwy na chred a ddwedo llu?



Gnawd i oferwr fratiau,

Gnawd i segur greu chwedlau,

Gnawd i glebren eu hau.






	↑ Gnawd,—cyfystyr ag "arferol," usual.

